
1. Inngangur 
Svæðið við Bjarnalón var kortlagt í byrjun júní 2012 og áætlunin unnin nú í haust. Svæðið er í 

umsjá Landsvirkjunar. 

Heildarstærð er um 126 hektarar og þar af er gert ráð fyrir að gróðursetja í um 117 ha. Mest er 

áætlað að gróðursetja af birki eða um 190 þús. plöntur og þar næst stafafuru 45 þús. plöntur, 

af öðrum tegundum verulega minna. 

Áætlaður undirbúningur lands fyrir gróðursetningu er um 89 ha. Áætlunin var unnin af Rúnari 

Ísleifssyni í samvinnu við Hákon Aðalsteinsson hjá Landsvirkjun og Hrein Óskarsson og 

Þröst Eysteinsson hjá Skógrækt ríkisins. 

 

2. Almennt um svæðið og áætlunina 
 

Veðurfar 
Svæðið liggur í 250 til 300 metra hæð.  Vaxtartími er styttri en á láglendinu í Þjórsárdal, 

vindasamara og erfiðara. Sérstaklega eru norðan og norðaustanáttirnar slæmar. 

 

Gróðurfar 
Meiri hluti svæðisins er mjög rýrt þurrlendi. Þó eru nokkur vot- og deiglendissvæði inn á 

milli. Birki vex á svæðinu aðallega sjálfsprottið, en  auk þess ein lítil gróðursetning, en 

útbreiðsla þess gengur ekki hratt fyrir sig. Elsta birki á svæðinu gæti verið 40 til 50 ára. 

 

 
 

Jarðvegur 
Dæmigerður fokjarðvegur með þykkum vikurlögum. Sennilega geta verið mikil vandræði 

með frostlyftingu á svæðinu. 

 

Tegundir 
Lagt er til að notast við birki stafafura, rússalerki, alaskaösp og reynivið. Aðrar trjátegundir 

koma vart til greina. Einnig er gert ráð fyrir að notast við víði í rýrasta landið og þá gulvíði 

og/eða  loðvíði. 

Blöndun tegunda 
Gert er ráð fyrir að allt lerki sem gróðursett er á svæðinu verði í bland við stafafuru. Í 

hlutföllunum 1 lerki á móti 2 furum. Rússalerkið ætti að geta spjarað sig á þessu svæði þ.e. 

þetta langt inn til landsins og í þessari hæð. Rökin fyrir notkun lerkisins eru þau að það er 

mikill jarðvegsbætir ásamt því að minni áhætta fylgir því að nota tvær tegundir, ef mikil afföll 

yrðu á annarri tegundinni. 

Í nokkrum tilfellum er lögð til gróðursetning birkis og reyniviðar saman í reiti. Skynsamlegast 

er að birkið sé gróðursett nokkuð jafnt yfir allan reitinn en reyniviðurinn fari í frjósömustu 

blettina. 

 

Kvæmaval 
Reiknað er með að nota birki af Bæjarstaðaruppruna, t.d. Emblu eða Bæjarstaðaúrval. Hafa 

þessi kvæmi reynst vel á Hekluskógasvæðinu. Valin verða harðgerð kvæmi af reyniviði, 

stafafuru, rússalerki og alaskaösp og litið til reynslu Skógræktar ríkisins og annarra verkefna á 

svæðinu. 

 

Plöntugerðir 
Mestmegnis er gert er ráð fyrir að nota ódýrar plöntur úr 67 gata bökkum af birki, lerki og 

stafafuru til gróðursetningar. Hafa ber í huga varðandi stafafuru úr 67 gata bökkum að ekki 

má geyma hana lengi fram eftir sumri í bökkum vegna aukinnar hættu á rótarsnúningi. Það 

verður í flestum til fellum gróðursett í svæðin eftir að þau hafa verið grædd upp með 

áburðargjöf og í einhverjum tilfellum eftir handflekkingu. 

 

Gróðursetning 
Eingöngu er gert ráð fyrir vélgróðursetningu í einum reit (vikursvæði), annars er reiknað með 

því að gróðursetja með hefðbundnum handverkfærum. 

Til að byrja með verði gróðursett í þau svæði sem eru sæmilega gróin og þar sem frostlyfting 

verður síður vandamál. Einnig verði gróðursett í hluta gróðursnauðari svæðanna þar sem 

þokkalegt skjól er að finna. Á síðari stigum verði gróðursett í þau svæði sem eru rýrust og 

mest áveðurs, en þau verða undirbúin fyrir gróðursetningu með áburðargjöf.  

 

Áburðargjöf á plöntur 
Mælt er með því að öllum plöntum sé gefinn áburður þó í litlum skömmtum. Slíkt eykur lifun 

og vöxt. Þó er mjög mikilvægt að rétt sé farið að við áburðargjöfina og of stórir 

áburðarskammtar ekki notaðir. Mikilvægt er að áburðargjöfin sé framkvæmd strax eftir 

gróðursetningu þannig að plöntur eigi möguleika á því að nýta sér næringarefnin á komandi 

sumri. 

 

Gróðursetningartími 
Gróðursetja skal eins snemma og mögulegt er vegna þurrkahættu á vaxtartíma. Gróðursetja á 

meðan enn er raki í jörðu og þá yfirleitt í maí mánuði. Eins geta haustgróðursetningar komið 

til greina t.d. í grónu landi sem oftast er tilkomið vegna áburðargjafar og þar með orðin lítil 

hætta á frostlyftingu. 

Undirbúningur lands 
Varðandi undirbúning lands að þá var gengið út frá eftirfarandi. Í ógrónu, illa og hálfgrónu 

landi er  nánast undantekninga laust gert ráð fyrir áburðagjöf. Rökin fyrir þessu eru: binding á 

jarðvegi sem vörn gegn frostlyftingu en einnig foki, einhver áburðaráhrif á plöntur (þrátt fyrir 

meiri samkeppni) og skjóláhrif frá sinu (vindur og snjósöfnun). 

Ekki er gert ráð fyrir sáningu á grasfræi því ekki er hægt að notast við sáningarvel (grjót á 

yfirborði og í jarðvegi) nema í einum reit (vikursvæði). Grassáning úr kastdreifara gefur oftast 

ekki góða raun. Áburðargjöf ein dugar til að efla þann gróður sem fyrir er á auðnum og 

mynda gróðurtoppa til að gróðursetja í. Mögulegt er að nota kjötmjöl í stað efnaáburðar, en 

það hefur gefið góða raun í Hekluskógaverkefninu. 

Á skjólminnstu svæðunum er svo gert ráð fyrir gróðursetningu á víðirunnum (einkum loðvíði 

og gulvíði) til að skapa lágskjól. Gróðursetning trjáa inn í þau svæði fer síðan fram eftir 10 ár 

eða síðar. Gróðursetning víðis verður tiltölulega gisin eða um 1000 plöntur á ha (um 3 m á 

milli plantna). Víðirinn mun síðan sá sér og þéttast.  

 

Í velgrónu og algrónu landi er gert ráð fyrir handflekkingu þar sem þess er þörf. Áburðargjöf á 

trjáplöntur í slíku landi dugar yfirleitt til að koma í veg fyrir frostlyftingu.  

Um landslagshönnun 
Að mínu mati er ekki þörf á að huga sérstaklega að landslagshönnun í þessu tilfelli. 

Gróðursetningar fylgja línum í landslagi og einnig vegum sem bugða sig um svæðið og liggja 

ekki í beinum línum. Síðan er það einnig líklegt að gróðursetningar verði misvel heppnaðar 

þar sem aðstæður á svæðinu til skógræktar eru víða erfiðar. Fyrir vikið verður framtíðar 

skógur á svæðinu misleitari. 

5. Kort af svæðinu 

5.1 Gróðursetningarkort nr.1 

5.2 Gróðursetningarkort nr.2 

5.3 Undirbúningurlands, kort nr.1 

5.4 Undirbúningurlands, kort nr.2 

5.5 Grunnkort nr.1 

5.6 Grunnkort nr. 2 

